
Prinz Udo I. 11 Gebote 1

1. Jebot

Die „KG Rut Wieß Habbelroth“ und der „GV Fründschaff Hücheln“
fiere en diesem Johr Jubiläum. Habbelroth 55 Johr un dr GV 125.
Öm däne 2 Vereine zum Jubiläum ze jrateliere un Respek entjäje ze
bränge, sin die Vürsetzende aller  Jesellschafte verpflichtet,  op dr
Bühn jeweils e rut un e blau Jetränk ze han.

2. Jebot

Am Engk vun dr  Session,  also op dr  Nubbelverbrennung he em
Stadtsaal,  sollen  die  Jubiläumsdanzjruppe  us  Hücheln  und  die
Ühlcher us Habbelroth däm Prinz un dr Kinderprinzessin ze Iehr ene
Jemeinschaftsdanz vürführe. Also, jevvt Jas mem Übe, de Session
es koot.

3. Jebot

Et 3.  Jebot  es ene jemeinsame Wunsch vun dr Kinderprinzessin
Lou un mir. Jeder, dä vun uns ene Orden jekräje hät, hät ihn och ze
drare.  Weed  einer  ohne  Orden  anjetroffe,  muss  hä  eine
NICHTORDENTRAGESTRAFGEBÜHR vun 11 Euro en de Spende-
kass bezahle. Dat Jeld, wat sich do ansammelt, jeit noh dr Session
an de Krebsstiftung. Herzlichen Dank em Vürus. 

4. Jebot

Ex-Prinz  Mirko  Gaul  hät  uns  met  singe  Mettbrüdcher  en  dr
verjangene Session de Schnüss wässrich jemaht.
Jetz  weed  hä  dozo  verpflichtet,  endlich  och  Mett  ze  livvere.
Zesamme  met  unserem  Metzjermeister  Ralf  Wallrath,  frühere
Metzjerei  Wiegand,  solls  do,  leeve  Mirko,  et  Mett  für  unser
Fröhstöck vürm Zoch herstelle.  Dann heiß et:  Ärmel huh jekrem-
pelt, ävver nit en de Häng jespout.

5. Jebot

Jetreu unserem diesjöhrije Fastelovendsmotto “Mer losse de Poppe
danze“ wäden de Jesellchafte verpflichtet, em Elferrot mindestens
zwei als bekannte Poppe maskierte Mitjlieder ze präsentiere. Dat
künne Tünnes un Schäl sin, Hännesje un Bärbelche oder Ernie un
Bert us dr Sesamstroß, oder och Waldorf un Statler vun dr Muppets
Show.
Wann et keine Elferrot jitt, sondern bloß eine Moderator, dann jillt
die  Maskenpflicht  für  ihn  allein.  Vielleich  krieje  mer  jo  dann ene
Kermit  ze  sin  oder  e  Miss  Piggy.  Haupsaach,  et  wäden  Poppe
danze jeloße.

6. Jebot

Die Mannschaff rund öm dr Prinz Udo verpflichtet sich, jet Jodes, jet
Aktives ze dun.
Mer wäden zesamme an enem Samsdaach oder Sonndaach noh dr
Arbeiterwohlfahrt jon, öm do vürmeddaachs et Esse vürzebereide.
Ääpel schelle, Murre schnigge, Bunne fitsche oder einfach nor Ääze
zälle. Esu, wie et kütt...

7. Jebot

Ald widder e Jubiläum. 70 Johr Lindentheater. Och dat welle mer
fiere, in däm mer, dr Prinz un sing Mannschaff (ausjenommen dr
Prinzenführer)  festlich em schwatzen Anzoch an enem Mettwoch
em Kinema Plaaz  nemme,  öm uns ene Film anzeloore.  Bejleitet
natürlich vun dr Prinzenwache, die en Uniform als Security dobei
setz.
Dr Prinzeführer Ferdi un dr Fesskomiteepräsident Ralf sollen dann
am Enjang de Kaate avrieße. Allerdings en Kostüme vun bekannte
Filmfijure.  Ejal  ov  Winnetou  un  Old  Shatterhand,  ov  als  Blues
Brothers, vielleich als Tarzan un Jane oder einfach nor als Dick un
Doof. Die Jeschäftsführerin Elke soll dobei wirklich e Jeschäff führe
un vürm Film, ebenfalls als Filmfijur verkleidt, Ies verkaufe.

8. Jebot

Op dr Veranstaltung vum GV „Jeck em Veedel“ es dr Vürsetzende
Günther Wallrath met singem Sonn Marcel verpflichtet, eine kleine
musikalische Einlage zu präsentieren. Als Playback Show well ich
die Zwei erlevve als die Wiedergeburt vun MODERN TALKING.

9. Jebot

Dr Wachführer Mike Wegener, dä ald ens jän sich de Jittar schnapp,
weed  mem  Prinz  Udo,  allerdings  eesch  noh  dr  Session,  em
Rotskeller ene Mitsing-Ovend jestalte. Dä Termin weed fröh jenoch
bekannt jejovve.

10. Jebot

Während dr  Session wäden die  Häre der  Prinzenwache in  einer
Whats App Gruppe erfasst, öm an däm Spill „Wie jot kenn ich ming
Stadt?“  metzemaache.  Dat  weed  e  Freischem-Quiz  sin,  wo  mr
Punkte sammele muss. Wä de mieste Punkte jesammelt hät, kritt 2
Kaate  für  en  Hänneschensvürstellung  am  Iesermaat.  Wä  de
winnichste Punkte jesammelt hät, hät verlore un muss dr Prinz un
de Kinderprinzessin samt  de Paginne zom Esse beim McDonald
enlade. Es lebe der Big Mäc!

11. Jebot

En  fröhere  Zigge  jov  et  ens  ene  wunderschöne  Brauch.  Et  Ex
Prinze-Ballett. Leider vür ville Johre enjeschlofe.
Dat soll widder en et Levve zeröckjerofe wäde. Mettlerwiel han die
Ex-Prinze doch widder jenoch Dänzer, die et bränge künnte.
Un  esu  soll  op  dr  Nubbelverbrennung  em Johr  2028  widder  en
bombastische Ex-Prinze-Schau stattfinge.


